
	N 01/9-2/7758-2026

	Ձեր 20.03.2026թ. N 01/6144-2026 գրությամբ ներկայացված՝ «Հայաստանի Հանրապետության Էկոնոմիկայի նախարարության 2026 թվականի բյուջետային տարվա համար սահմանված վերաբաշխման սահմանաչափը բարձրացնելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
1. Ներկայացված Նախագծով առաջարկվում է 2026թ. բյուջետային տարվա համար ՀՀ ԷՆ կողմից իրականացվող ծրագրերի գծով սահմանված 2% վերաբաշխման սահմանաչափը փոփոխել՝ սահմանելով 6%:
Համաձայն «Հայաստանի Հանրապետության բյուջետային համակարգի մասին» օրենքի 23-րդ հոդվածի 3-րդ մասի՝ ՀՀ կառավարության որոշումներով նախատեսված վերաբաշխված գումարների տեսակարար կշիռը ընդամենը ծախսերում պետք է չգերազանցի 3%-ը (108.8 մլրդ դրամ): Ընդ որում, բոլոր բյուջետային գլխավոր կարգադրիչների համար գործող վերաբաշխման թույլատրելի սահմանաչափը կազմում է 2%, և 1 տոկոսային կետի տարբերությունը (36.3 մլրդ դրամ) դիտարկվել է որպես արտակարգ կամ հրատապ դեպքերի համար վերաբաշխումների կատարման հնարավորություն։
Նախագծով առաջարկվող փոփոխության արդյունքում ՀՀ էկոնոմիկայի նախարարության ծրագրերի գծով նախատեսվածի համեմատ լրացուցիչ վերաբաշխման ծավալը կարող է կազմել շուրջ 3.0 մլրդ դրամ (74.5 մլրդ դրամ ընդհանուր հատկացումների նկատմամբ 4% աճի պարագայում), ինչը կազմում է ընդհանուր թույլատրելի 1% ֆիսկալ տարածքի շուրջ 8.3%-ը։
Բացի այդ, Նախագծին կից ներկայացված հաշվարկների համաձայն՝ նախարարության կողմից գնահատված լրացուցիչ պահանջը կազմում է 22.2 մլրդ դրամ, որից միայն 2.8 մլրդ դրամն է նախատեսվում ապահովել վերաբաշխումների միջոցով, իսկ մնացած 19.4 մլրդ դրամի ֆինանսավորման աղբյուրները բացակայում են։
Միաժամանակ, վերոնշյալ ծախսերի հնարավոր ֆինանսավորման աղբյուրներ պահուստային ֆոնդի միջոցները դիտարկելու պարագայում, հայտնում ենք որ համապատասխան միջոցներ առկա չեն, և դրա համալրումը հնարավոր է միայն այլ ծախսային ծրագրերի հաշվին, ինչը կարող է էական ազդեցություն ունենալ վերաբաշխումների 3% սահմանաչափի պահպանման վրա։ Ընդ որում, ընդհանուր պահանջը (22.2 մլրդ դրամ) կազմում է տարեկան թույլատրելի վերաբաշխումների (36.6 մլրդ դրամ) շուրջ 60.7%-ը։
Հետևաբար, բյուջետային տարվա առաջին եռամսյակում 1% ֆիսկալ տարածքի զգալի մասը հատկացնել մեկ բյուջետային գլխավոր կարգադրիչի, գնահատվում է բարձր ռիսկային՝ տարվա ընթացքում սահմանված 3% շեմը գերազանցելու համատեքստում։
Ելնելով վերոգրյալից՝ առաջարկում ենք վերանայել սահմանաչափը 6% սահմանելու առաջարկությունը՝ այն կիրառելով միայն խիստ հիմնավորված և անհրաժեշտ դեպքերում։ 
	

	
	








































Չի ընդունվել՝ պայմանավորված Էկոնոմիկայի նախարարության  2026 թվականի բյուջետային տարվա առանձնահատկություններով և միջոցառումների իրականացման առաջնահերթությունով:

	Միաժամանակ, նպատակահարմար ենք համարում դիտարկել ծախսերի օպտիմալացման հնարավոր սցենարներ (օրինակ՝ առանձին ծրագրերի դադարեցում, շահառուների շրջանակի սահմանափակում, աջակցության չափերի կրճատում, ծրագրերի իրականացման ժամկետների հետաձգում,...)՝ նպատակ ունենալով նվազեցնել լրացուցիչ ֆինանսավորման պահանջը։
	Ընդունվել է ի գիտություն:

	1. Նախագծին կից ներկայացված՝ ԷՆ կողմից իրականացվող 2026թ. պետական բյուջեի միջոցներով ֆինանսավորվող ծրագրերի շրջանակներում ներկայացված առաջարկությունների աղյուսակի հաշվարկները ճշգրտման կարիք ունեն, մասնավորապես՝
· 1086 ծրագրի «12003 Զարգացման ֆրանսիական գործակալության աջակցությամբ ՀՀ Արարատի և Արմավիրի մարզերում ժամանակակից պահանջներին համապատասխան ոռոգման համակարգերի ներդրման և զարգացմանն աջակցություն» միջոցառմամբ նախատեսվող նվազեցումը 307,344.1 հազ. դրամի չափով՝ համաձայն ՀՀ կառավարության 04.12.2025թ. N 1761-Ն որոշմամբ հաստատված կարգի 38-րդ կետի 3-րդ ենթակետի (ներքին և արտաքին վերաբաշխումներ չեն կարող իրականացվել, եթե վերաբաշխման արդյունքում նվազեցվում են արտաքին աղբյուրներից ստացված վարկերի կամ դրամաշնորհների մասով պետական բյուջեից տրամադրվող հարկերի, տուրքերի կամ պարտադիր այլ վճարների համար նախատեսված համաֆինանսավորման միջոցները և նվազեցված միջոցներն ուղղվում են այլ բնույթի ծախսերի իրականացմանը): Հետևաբար, միջոցառմամբ նախատեսվող նվազեցումները վերաբաշխման սահմանաչափի վրա ազդեցություն չունեն և չպետք է ներառվեն հաշվարկի մեջ:
	





Ընդունվել է
Հաշվարկներից հանվել է 1086 ծրագրի շրջանակներում իրականացվող վերաբաշխումների գումարները:

	· 1022 ծրագրի «Կոնյակ արտադրող տնտեսավարողների աջակցության ծրագիր» և 1165 ծրագրի «11012 Թողարկման և վարկանիշավորման պետական աջակցության ծրագիր» միջոցառումներով պահանջվող, համապատասխանաբար՝ 481.3 մլն և 345.0 մլն դրամ, գումարները պետք է նվազեցնել պահանջվող գումարի հաշվարկից՝ նկատի ունենալով, որ առաջինի դեպքում նախագիծը քննարկվել է 20.03.2026թ. կայացած ՀՀ մշտապես գործող ֆինանսատնտեսական նախարարական կոմիտեի նիստում (հարց N 30) և ստացել բացասական դիրքորոշում, իսկ երկրորդի դեպքում՝ ծրագրի գործողության ժամկետը երկարաձգվել է այն հավաստիացմամբ, որ այն պետական բյուջեի լրացուցիչ ծախսերի չի հանգեցնի: 
	Չի ընդունվել:
Տեղեկացնում ենք, որ ՀՀ կառավարության 2026թ. մարտի 26-ի N 387-Լ որոշմամբ հաստատվել է «Խաղող վերամշակող տնտեսավարողների աջակցության ծրագիր», որի ֆինանսական պահանջը 481.3 մլն դրամի փոխարեն սահմանվել է 268 մլն դրամ: 
Իսկ 1165 ծրագրի «11012 Թողարկման և վարկանիշավորման պետական աջակցության ծրագիր» միջոցառման ֆինանսական պահանջը նախատեսվում էր բավարարել նախարարության կողմից իրականացվող այլ միջոցառումների շրջանակներում միջոցների վերաբաշխման հաշվին, սակայն հաշվի առնելով շրջանառվող և հաստատված աջակցության նոր ծրագրերը, առաջանում է լրացուցիչ ծախս:

	· Պարզաբանման կարիք ունի 1058 ծրագրի «31001 ՀՀ էկոնոմիկայի նախարարության տեխնիկական հագեցվածության բարելավում» միջոցառմամբ առաջարկվող 48.8 մլն դրամ նվազեցման առաջարկությունն այն պարագայում, երբ սույն միջոցառմամբ 2026թ. պետական բյուջեով միջոցներ նախատեսված չեն:
	Ընդունվել է
Հաշվարկներից հանվել է 1058 – 31001 միջոցառումը:

	· 1059 ծրագրի «12003 ՀՀ-ում գարնանացան, աշնանացան և կերային մշակաբույսերի մշակության հիմնական աշխատանքների համար կատարված ծախսերի մասնակի փոխհատուցման տրամադրում» միջոցառմամբ նախատեսվող լրացուցիչ պահանջվող գումարի շրջանակում անհրաժեշտ է ներառել նաև Բուսաբուծության աջակցության 2026թ. ծրագրի գծով պահանջվող 2.003 մլրդ դրամը՝ հաշվի առնելով, որ նախագիծը դրական դիրքորոշում է ստացել 20.03.2026թ. կայացած ՀՀ մշտապես գործող ֆինանսատնտեսական նախարարական կոմիտեի նիստում (հարց N 31):

	Ընդունվել է ի գիտություն
Ներառվել է հաշվարկների տեղեկանքում, սակայն ՀՀ կառավարության 2026 թվականի մարտի 26-ի N 384-Լ որոշմամբ հաստատվել է բուսաբուծության աջակցության 2026 թվականի ծրագիրը, որի  շրջանակներում ֆինանսական միջոցները նախատեսվում է հատկացնել 2027թ.-ին:

	ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ
	 09 ապրիլ 2026

	
	N /27.0.1/17821-2026

	«Հայաստանի Հանրապետության Էկոնոմիկայի նախարարության 2026 թվականի բյուջետային տարվա համար սահմանված վերաբաշխման սահմանաչափը բարձրացնելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝
	

	1․ «Նորմատիվ իրավական ակտերի մասին» օրենքի 13-րդ հոդվածի 1-ին մասի դրույթներին, համաձայն  որոնց՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
ՀՀ Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
Մինչդեռ Նախագծի նախաբանում հղում է տրված «Հայաստանի Հանրապետության բյուջետային համակարգի մասին» օրենքի 23-րդ հոդվածի 3-րդ և 4․1-ին մասերը ուղղակիորեն չեն լիազորում ՀՀ կառավարությանը հաստատել Նախագծով ներկայացված կարգավորումները։
Նախագծի նախաբանում հղում տրված ՀՀ կառավարության 2025 թվականի դեկտեմբերի 4-ի N 1761-Ն որոշմամբ հաստատված կարգի 40-րդ և 41-րդ կետերը, որոնք սահմանում են, որ կախված տվյալ բյուջետային տարվա առանձնահատկություններից՝ Կառավարության կողմից գլխավոր կարգադրիչների համար կարող են սահմանվել վերաբաշխման սահմանաչափեր, լինելով նորմատիվ բնույթի կարգավորումներ՝ չեն կարող իրավական հիմք հանդիսանալ նորմատիվ իրավական ակտ ընդունելու համար: Այն կարող է հիմք հանդիսանալ միայն անհատական կամ լոկալ բնույթի իրավական ակտի ընդունման համար
Ելնելով վերոգրյալից՝ անհրաժեշտ է խմբագրել Նախագծի նախաբանը՝ հղում կատարելով համապատասխան լիազորող նորմին։
	Ընդունվել է
Նախագծի նախաբանը խմբագրվել է:



